RUTAS DO PROGRAMA “VIGO CAMIÑO A CAMIÑO

RÍO EIFONSO

Ruta que discorre ao carón dun dos principais afluentes do río Lagares. A riqueza etnográfica e arquitectónica do rural vigués móstrase nesta ruta en todo o seu esplendor.

SERRA DO GALIÑEIRO

As magníficas vistas deste espazo natural sobre a ría de Vigo fan que a súa visita sexa obrigada para calquera vigués. O conxunto etnográfico do muíno de Maquías está dentro deste itinerario.

ILLAS CÍES

A praia de Rodas, a mellor do mundo, está nas Illas Cíes, e este xa sería motivo suficiente para incluír esta visita no programa “Vigo camiño a camiño”. Pero non se pode esquecer o Lago dos Nenos, a Pedra da Campá ou o Faro da Porta, elementos emblemáticos das nosas illas.

SAIÁNS-FRAGOSELO

Espazo natural de gran riqueza vexetal, no que o visitante pode atopar importantes mostras do patrimonio arqueolóxico de Vigo. As árbores do calendario celta constitúen outro dos atractivos cos que conta esta ruta.

MADROA-LAGOA MOL

Os vigueses poderán coñecer neste percorrido o lugar onde nace o río Lagares, así como a flora e a fauna acuáticas. Esta ruta persegue mostrar o xeito no que os seres vivos se adaptan a diferentes ecosistemas.

MONTE ALBA-CHANDEBRITO
As impresionantes vistas que o monte Alba ofrece da cidade de Vogio foron un dos motivos polos que se escolleu esta ruta. Os restos castrexos de Chandebrito porán en contacto aos vigueses coa prehistoria da cidade.

LAGARES-XUNQUEIRA DO LAGARES

A xunqueira do Lagares, a súa marisma, con formas vexetais únicas, e a diversidade da súa fauna, fan que esta ruta sexa de especial interese. Visitarase a lagoa da Goberna e a praia da Fontaíña, onde se explicarán os sistemas dunares.

A GUÍA

O bosque e a praia conxúganse á perfección neste itinerario que comeza na faldra da Guía e remata na praia da Punta. A carballeira autóctona galega, a fauna e flora típicas deste ecosistema, os cantís e a costa galega serán algúns dos elementos dos que os visitantes poderán gozar durante o transcurse desta ruta.

MONTE DO CASTRO

Espazo de lecer e descanso dos vigueses, no que está un dos asentamentos castrexos máis importantes da cidade. Os participantes nesta ruta achegaranse ao modo de vida dos antigos poboadores de Vigo.

PARQUE DE CASTRELOS

Os xardíns de estilo francés, o Pazo de Castrelos e a igrexa románica son algúns dos atractivos desta ruta. O Museo de Castrelos é unha visita obrigada.

RÍO ZAMÁNS

Neste percorrido os vigueses poderán visitar as marxes do río Zamáns, o encoro e algúns elementos da arquitectura popular galega como son os muíños e as pontellas.

